
Om denne boka

«Her,» seier han og dreg fingrane gjennom håret hennar. Plukkar ut eit strå. Fingrane hans glir inn i det mjuke dunhåret i nakkegropa. Han gnir fingertuppane mot hovudbotnen, masserer nakken.

Ein storspove lettar. Det finst ingen andre.

Året er 1734. Ingeborg dett på isen, og på isen står Mikkel og hjelper henne opp. Ingeborg byrjar å drøyme om han om nettene, tenke på han om dagane. Men det finst eit hinder mellom dei, ein farleg løyndom som må bli avslørt, og som vil få alvorlege konsekvensar for alle involverte.

Aina Basso debuterer med denne spennande og poetiske romanen om kjærleik og blodskam.


Aina Basso

Ingen må vite

Roman

[image: Image]


Sitat:

s.     3:  Kong Christian Vs Norske Lov av 1687, 6. bok, 13. kapittel, 14. artikkel.

s. 112:  3. Mosebok, 18, 6–9 og 17.

s. 149:  Utdrag frå Dorothe Engelbretsdatter: Om den yderste dom.

s. 153:  Utdrag frå Petter Dass: De fire raabende synder.

s. 155:  Basert på kongelege resolusjonar om benåding frå 1730- og 1740-åra, utferda av kong Christian VI.



De som sig i de forbudne Leed imod Guds Lov, enten i Blod, eller Svogerskab, forsee, straffis paa deris Liv, og derforuden, saa fremt samme Blodskam er begangen baade med Fader og Søn, eller baade med Moder og Daatter, eller af Fader med Daatter, eller af Søn med Moder, da skulle Kroppene, naar de halshugne ere, kastis paa en Ild og opbrændis.



 

Ho smell i isen.

Pakken fer ut av hendene, trillar lydlaust mot grøftekanten. Blir liggande.

Stilt. Kvitt.

Gabriel sa ho skulle skunde seg. Sa ho skulle få juling om ho ikkje kom fort heim med pakken frå Olaus i bua. Ho prøver å opne auga. Kjenner svismaken av handa hans mot kinnet. Må ikkje ligge her og somle.

Vegen er kald og hardpakka, snøpudra is. Skosolane for glatte. Ho kjende fallet inni seg før det kom. Kjende underlaget gleppe litt for kvart steg. Ho prøver å reise seg, men klarer ikkje.

«Går det bra med deg,» seier ei stemme.

Svakt, langt borte.

Ho vrir på seg. Prøver å nikke. Stønner. Ei hand ristar i henne, forsiktig. Ho prøver å opne auga. Handa ristar igjen, hardare.

«Du må vakne! Kan ikkje ligge her, midt på vegen.»

Ho gliper med auga. Rullar bak det kvite, vrir seg. Eit jag av smerte i armen.

«Hei! Er det nokon her? Det ligg ei jente her! Kan nokon hjelpe meg? Eg trur ho er skadd!»

Risting i kroppen.

«Du må vakne!»

Ho opnar auga. Ynkar seg. Vrir seg til sida, vrenger ut eit tynt gulp. Ho blunkar med auga. Utydelege former. Alt det kvite. Brune firkantar langt borte. Nokon som heng over henne. Ho mumlar.

Ho kjenner ei lukt. Snuser. Blunkar. Forma er nær, mørk. Sjø.

«Korrepakkah,» snøvlar ho.

«Han ligg her. På vegen. Ingen fare.»

Ho opnar det eine auget. Ser skikkelsen huke seg ned borte ved grøftekanten. Ho opnar det andre. Fokuserer. Snø, tjærebrune hus. Lyden av bølgjer.

Han kjem bort til henne, set seg på huk.

«Her er pakken din,» seier han og held fram handa.

«Korleis kjenner du deg?»

«Datt eg,» spør ho.

Han seier at ho datt. Han ser ned mot sjøen. Ho vil setje seg opp, men det gjer så vondt i armen. Han snur seg igjen.

«Her,» seier han og legg armane kring skuldrene hennar, støttar henne opp i ryggen.

Han smyg fingrane inn i det raude håret hennar. Gnir fingertuppane mot kvarandre.

Dei er tørre.

«Du blør ikkje,» seier han.

Han smiler. Noko rislar svakt i henne. Auga hans er grøne.

«Kva heiter du,» spør han.

Ho må tenke seg om.

«I-ingeborg,» stammar ho.

Han smiler. Stryk bak dei raude flettene hennar.

«Eg trur ikkje armen er brekt,» seier han.

Ho nikkar. Gløttar opp på han. Har sett han før ein stad, veit ikkje heilt kor.

Han er fin.

«Kva heiter du, då,» kremtar ho.

«Eg? Mikkel.»

Han luktar sjø. Auga hans smiler.

Grøne.

